
Граѓански дијалози за односите меѓу заедниците 

во Кочани 

Како дел од проектот „Заедно за подобра иднина“, 
Цивил – Центар за слобода,  во соработка со 
Општина Кочани организираше јавен настан 

„Граѓански дијалози за односите меѓу заедниците: 
предизвици и решенија“. 

Во присуство на претставнички и претставници на 

здруженија, локални институции, на бизнис-
секторот, политички партии и подмладоци и 
заинтересирани граѓанки и граѓани, се дебатираше 
за актуелните предизвици и состојби во Кочани, а 
свое излагање на темата имаше градоначалникот 
Љупчо Папазов.  

Проектот „Заедно за подобра иднина“ е посветен 

на промоцијата на мултикултурализмот и вклучува 
низа активности за поттикнување на позитивни 
промени во општеството и мотивирање на 
заедниците да работат заедно за подобра иднина. 

 

 

 

 
 

 

 

 

 

 

Првачињата од Кочани станаа членови на Детската 

организација 

 

На свеченост во Градскиот парк во Кочани, првачињата од 

основните училишта од Кочани станаа членови на 

најмасовната меѓународна организација – Детската 

организација.  

 

Учениците од повисоките одделенија од основните 

училишта од Кочани на првачињата им приредија забавна 

програма, посакувајќи им добредојде во Детската 

организација, а најмалите ученици ги поздрави и 

градоначалникот на Општина Кочани Љупчо Папазов. 



 

 
 

 

Традиционално, приемот на децата во Детската 

организација се реализира првата седмица од октомври, 

која е прогласена и за Недела на детето во сите држави 

членки на ООН, а годинава се реализира под мотото „Јас и 

светот околу мене“. 

 

 

 
 

 
 

 

Заврши асфалтирањето на два крака од улицата 

„АСНОМ“ во Оризари 

 

Во Оризари заврши асфалтирањето на два крака од 

улицата „АСНОМ“, во вкупна должина од 360 м. 

Градежните работи опфатија и поставување на 

атмосферска канализација на дел од улицата. 

 

Изведувач на работите е градежната фирма „Коле транс“, а 

за реконструкција на краците од улицата „АСНОМ“ се 

наменети 2.936.056 денари, средства од општинскиот 

буџет. 

 

 

 
 

 

 

Градежниот факултет од Скопје во посета на 

Станицата за третман на отпадни води во Мојанци 

 

По повод одбележувањето на роденденот и 75-

годишнината од основањето на Градежниот факултет во 

Скопје, актуелни и пензионирани професори, асистенти и 

студенти, заедно со деканот, проф. д-р Горан Марковски, 

денеска ја посетија Станицата за третман на отпадни води 

во Мојанци. 

 

Пречистителната станица во Мојанци претставува еден од 

поновите капитални проекти во кои Градежниот факултет 

дал свој придонес. 

 

Градоначалникот на Општина Кочани Љупчо Папазов ги 

поздрави гостите, кои пак искажаа подготвеност за 

поддршка на Општина Кочани во реализацијата и на други 

проекти.  

 



 

 

 

Се гради пристапен пат во месноста Цацков Бунар 

 

Во месноста викана Цацков Бунар, во тек е пробивање и 

тампонирање на пристапен пат со кој за жителите и 

стопанствениците од тој дел на градот се обезбедува 

сообраќајна врска со експресниот пат Кочани – Крупиште 

– Штип. 

 

Според проектот, пристапниот пат е со должина од 425 м и 

ширина од 4 м. Изведувач на работите е „Стојменов“, а 

средствата во износ од околу 790.000 денари се од 

општинскиот буџет. 

 

Стручните служби од Општина Кочани истакнуваат дека 

оваа патна релација е привремено решение за пристап до 

експресниот пат, бидејќи Општина Кочани изработува 

урбанистички проект со што ќе се добие поквалитетно 

сообраќајно решение.  

 

 

 
 

 

 

Обука на општинскиот тим на попишувачи на 

недвижен имот  

 

На 10 октомври, Проектот на УСАИД за зајакнување на 

капацитетите за искористување на ресурсите одржа обука 

за граѓани на Кочани коишто се пријавиле да учествуваат 

во ажурирање на базата на данокот на имот во општина 

Кочани. 

 

Според Ирина Поцкова, консултантка на Проектот на 

УСАИД, целта на обуката е учесниците да се запознаат со 

Законот за данок на имот, со посебен акцент на последните 

законски измени. 

  

Обуката овозможува градење капацитети во општината за 

ефикасно спроведување на теренски активности за 

идентификација на недвижниот имот и ажурирање на 

базата на податоци на недвижен имот преку дефинирање 

чекори за спроведување теренски активности за попис на 

недвижниот имот и за ажурирање на даночната база и 

претставува основна практична обука на општинските 

тимови на попишувачи на недвижен имот. 

 

Наредниов период Општина Кочани ќе спроведе 

активности за теренско ажурирање на недвижен имот со 

цел еднакво и правично оданочување на сите жители на 

својата територија. За таа цел општински тимови ќе ги 

посетат домовите на граѓаните и ќе ги ажурираат 

податоците за недвижен имот. 

 

  

Честит 11 Октомври – Денот на востанието на 

македонскиот народ 

 



 

По повод 11 Октомври – Денот на востанието на 

македонскиот народ, градоначалникот на Општина Кочани 

Љупчо Папазов упати честитка, во која се вели: 

 

Почитувани сограѓани,  

Од мое лично име и од името на Општина Кочани, Ви го 

честитам 11 Октомври, Денот на востанието на 

македонскиот народ. 

  

11 Октомври е продолжување на слободарските традиции 

на македонскиот народ проникнати во Карпошовото, 

Разловечкото, Кресненското и во Илинденското востание. 

 

Празнувајќи го овој ден, им оддаваме почит на сите 

учесници во вооруженото и антифашистичко востание, 

кои ги вградија животите за денешната слобода – стои во 

честитката од градоначалникот.  

       

 

 

 
 

 

 

На јавна расправа граѓаните на Кочани даваа предлози 

за креирање на Буџетот за 2024 година 

На 16 октомври, во салата на Мултикултурниот центар во 

Кочани, се одржа јавна расправа за прибирање предлози од 

граѓаните за креирање на Буџетот на Општина Кочани за 

2024 година. 

На консултативната средба, граѓани, претставници на 

урбаните и месните заедници, членови на Советот на 

Општина Кочани, претставници на бизнис-секторот 

говореа за потреби за реализација на инфраструктурни 

проекти: водоводна, атмосферска и фекална канализација, 

општински патишта и улици, јавно осветлување. Исто така 

се предлагаа и проекти и активности од областа на 

културата, противпожарната заштита и од други 

надлежности на единицата на локалната самоуправа 

определени со закон. 

Градоначалникот на Општина Кочани Љупчо Папазов го 

истакна значењето на граѓанската партиципативност при 

креирање на Буџетот за следната година и изрази 

благодарност за соработката. 

До 20 октомври граѓаните своите писмени предлози можат 

да ги достават и во електронска форма на е-адресата: 

info@kocani.gov.mk или преку Едношалтерската 

канцеларија на Општина Кочани. 

 



 
 

 

Асфалтиран дел од улицата „Македонска“ во Кочани 

 

Заврши асфалтирањето на дел од улицата „Македонска“ во 

Кочани.  

 

Со проект за рехабилитација, поставен е нов асфалтен слој 

на 360 м од улицата „Македонска“, односно на површина 

од 2 800 квадратни метри. На дел од улицата се заменети 

рабниците, извршена е нивелација на шахтите и е 

бетониран тротоар во должина од 100 м.  

 

Работите ги изведе градежната фирма „Коле транс“, а за 

изградбата на оваа улица се наменети 2.250.000 денари, 

средства од општинскиот буџет. 

 

 

 
 

 

 

 

 

 

 

Кочани беше домаќин на 52. Државен фестивал на 

аматерски филм на Македонија 

 

Во организација на Кино сојузот на Македонија и Народна 

техника на Македонија, на 20 октомври, во салата на 

Мултикултурниот центар во Кочани се одржа 52. Државен 

фестивал на аматерски филм на Македонија. 

 

Златна плакета во категоријата документарен филм и 

Златна плакета за монтажа доби филмот „Трпејца“ на 

авторот Томе Љушев од Охрид; Златна плакета за краток 

игран филм и за сценарио доби филмот „Ти можеш“ на 

Марјан Беџоски и Никола  Димески од Прилеп;  Златна 

плакета за експериментален филм доби филмот „Трка 

против времето“ од авторот Кристијан Божиновски од 

Ресен; Златна плакета за анимиран филм  доби „Страв“, 

филм на Тоде Блажевски од Скопје; Златна плакета за 

камера доби филмот „Стар куфер“, изработен од Глигор 

Кондовски од Тетово и Златна плакета за режија доби 

филмот „Повратникот“ од Диме Талевски од Битола. На 

настанот беа доделени и сребрени и бронзени плакети за 

филмови во сите четири категории. 

 

Наградите од UNICA ги добија, за 2021 година – Владимир 

Ангелов, директор на Кинотека на Македонија, за 2022  

година – Драган Велјановски, режисер и претседател на 

Академскиот киноклуб.  

 

На Фестивалот се обрати и наградите ги додели 

претседателот на Советот на Општина Кочани Лазо 

Митев, а кочанската публика ја проследи проекцијата на 

аматерски филмови изработени на фестивалскиот конкурс. 

 

Во рамките на Фестивалот, во ОУ „Крсте Мисирков“ во 

Оризари се одржа Третата школа за непрофесионален 

филм „Стефан Сидовски Сидо“. Работилницата за 

подготовка на кратки филмови ја одржаа: проф. д-р Мишо 

Нетков, м.а.ф. Петре Чаповски, Јане Темелковски, Мице 



Чаповски, Драган Велјановски и Пере Митрев. 

 

Педесет и вториот Државен фестивал на аматерски филм 

на Македонија финансиски е поддржан од Агенцијата за 

филм на Македонија, а се реализираше со поддршка од 

Општина Кочани.    

 

 

 

 
 

 

 

По повод 23 Октомври – делегации положија цвеќе на 

спомениците во Кочани 

 

По повод Денот на македонската револуционерна борба – 

23 Октомври,  делегации од Општина Кочани, Советот на 

Општина Кочани, Сојузот на Здружението на борците од 

НОВ и партиски делегации од Кочани положија свежо 

цвеќе на Споменикот на слободата и на споменикот на 

Никола Карев, како и на бистите на Љупчо Сантов и Раде 

Кратовче во Паркот на Револуцијата. 

 
Во честитката по повод 130-годишнината од формирањето 

на македонската револуционерна 

организација, градоначалникот на Општина Кочани Љупчо 

Папазов истакна дека на овој историски ден им оддаваме 

почит на сите кои се бореа и ја поддржаа македонската 

револуционерна борба и се поклонуваме пред сите борци 

за слободна и самостојна Македонија. 
 

 

 
 

 
 

 

 

Општествена одговорност на „Амфенол технолоџи 

Македонија“: Седум автобуски постојки и адаптација 

на занимална до Детската градинка „Павлина 

Велјанова“ во Кочани 

 

Со мала свеченост, Детската градинка „Павлина 

Велјанова“ денеска изрази благодарност за донацијата од 

компанијата „Амфенол технолоџи Македонија, која 

намени средства за пренамена на една просторија од 

игрална во занимална во објектот „Бамби“. 

 

Заблагодарувајќи се за донацијата, директорката на 

градинката Јованка Ефтимова го истакна значењето на 

пренаменетата просторија која ќе биде искористена за 

престој на 15-20 деца. 

 

Во рамките на одбележувањето на 10-годишнината од 

работењето, својата општествена одговорност компанијата 

„Амфенол технолоџи Македонија“ ја покажа и со 

обновување на четири и поставување на три нови 

автобуски постојки во општина Кочани. 

 

На постојката на Градскиот плоштад, градоначалникот на 

Општина Кочани Љупчо Папазов му врачи благодарница 

на директорот на „АТМ“ Сашко Наков, посакувајќи и 

натамошна успешна соработка.   



 

  
  

 
 
 

 

 

Асфалтирана улицата „Даниел Стефанов“ во Долни 

Подлог 

 

Заврши асфалтирањето на улицата „Даниел Стефанов“ во 

селото Долни Подлог.  

 

Вкупната должина на улицата е 370 м, а ширината е од 3 

до 4 метри. На делови од улицата се поставени два 

цевковода за канализирање на површинската вода. 

 

Работите ги изведе градежната фирма „Коле транс“, а за 

изградбата на оваа улица се наменија 2.100.000 денари, 

средства од општинскиот буџет. 

 

 СОВЕТ НА ОПШТИНА КОЧАНИ 
 

 
 

 
 

 
 

 

 

Советот на Општина Кочани ја одржa 36. седница  

 

На 30 октомври, во салата во Мултикултурниот 

центар во Кочани, Советот на Општина Кочани ја 

одржа 36. редовна седница, на чиј дневен ред се 

најдоа 27 точки.  

 

Советот го разгледуваше предлогот од Здружението 

на родители Родителски фронт, со собрани 3040 

потписи од петицијата „НЕ за родовата идеологија во 

училиштата и во актите на општината“, со барање за 

исфрлање на термини кои содржат род и нивно 

усогласување со Законот за еднакви можности на 

жените и мажите. По дискусијата, го усвои 

заклучокот за поддршка на иницијативата и 

предлогот на Здружението на родители Родителски 

фронт за исфрлање на термините кои содржат род во 

постојната законска регулатива; Здружението да ја 

достави Иницијативата за поддршка на предлогот до 

органите на централната власт надлежни за 

донесување на законската регулатива што ја уредува 

соодветната материја. По исфрлање на термините што 

содржат род во постојната законска регулатива, 

Општина Кочани ќе може да постапува по предлогот 

на Здружението Родителски фронт. 

 

Советот ги усвои измените во Правилникот за 

доделување стипендии на студенти жители на 

Кочани; ги усвои програмите за екскурзии, излети и 

други вонучилишни активности на учениците за 



учебната 2023/2024 г. на ООУ „Раде Кратовче“ – 

Кочани и на ОУ „Св. Кирил и Методиј“ – Кочани; 

одобри финансиска помош на СОУ „Љупчо Сантов“ – 

Кочани за учество на ученици во образовната 

активност „Евроскола“ и даде согласност за донација 

на движни ствари од СОУ „Гошо Викентиев“ – 

Кочани. 

 

Советот даде согласност за  договор за донација од 

„Пакомак“ ДОО Скопје; со одлука го формира 

Локалниот совет за превенција за подрачјето на 

општина Кочани; ја усвои листата на имиња за 

определување имиња на улици, плоштади, мостови и 

на други инфраструктурни објекти на подрачјето на 

Општина Кочани, и им даде зелено светло на сите 

развојни програми за 2024 година: за уредување на 

градежно земјиште; за изградба и одржување на 

општински патишта и улици; за изградба на фекална 

и атмосферска канализација и на системи за 

водоснабдување; на Програмата за работа во областа 

на располагање со градежно земјиште во сопственост 

на Република Северна Македонија; програмата за 

изградба на јавно осветлување; за изградба на објекти 

за домување на лица од социјален ризик и на предлог-

планот на програми за развој на општина Кочани за 

периодот 2024 – 2026 година. 

 

Советот не ги усвои: предлог-одлуката за 

определување зони и пресметковни бодови за 

утврдување на пазарната вредност на градежно 

земјиште на подрачјето на Општина Кочани, згради и 

други градежни објекти кои се изградени на 

подрачјето на Општина Кочани; Извештајот за 

работењето за 2022/2023 и Предлог-програмата за 

работа на ЈОУДГ „Павлина Велјанова“ – Кочани за 

2023/24 година; Годишниот план за вработување на 

ЈОУ Библиотека „Искра“ – Кочани за 2024 година и 

Извештајот за извршување на Буџетот на Општина 

Кочани за III квартал од 2023 година. 
 

 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk  

info@kocani.gov.mk   

 

http://www.kocani.gov.mk/
../BILTEN%20NA%20OPSHTINA%20KOCHANI/BILTEN%202020/Documents%20and%20Settings/ljajtovska/Application%20Data/Microsoft/ЈУНИ%202011/МАЈ%202011/АПРИЛ%202011/ЈАНУАРИ%202011/DEKEMVRI/info@kocani.gov.mk

